
Xè pochi i disinvolti tra costori

     Che no parla per uso in silogismo,

     Che no vogia parer sempre dotori,

     Che no gabia de scienza l'eretismo,

     E piutosto de star un dì con lori

     Togo sù del Tissot l'onanismo,

     O che chiavo una potana, o me lo meno

     O lezzo Bertoldin e Cacaseno.

E se me stufo mai de star de bando

     Fazo invece coi morti caregheta,

     E secondo el capricio ghe comando

     Che libero son nato, e son poeta;

     Ancuo me piase le pazie d'Orlando,

     Doman Dante o Petrarca me dileta,

     E co i comincia a farme indigestion

     El balo ghe sò dar de l'impianton.

Ne pericolo gh'è che per dispeto

     I mola gnanca un corponon de baco

     Se mai sora pensier me scampa un peto

     Se ghe sbrodego el muso de tabaco,

     Se per dormir li togo spesso in leto,

     Se con lori comino e me stravaco,

     Se l'aseno ghe fazzo e l'anemal,

     E se i me casca fin ne l'orinal.

Proveve co sta zente da cartelo

     De non star su le suste co davanti

     I ga, come se i fusse un capitelo,

     Un coro de divoti e de ascoltanti,

     Oracoli cascai zoso dal cielo

     I vol per forza esser tratai coi guanti,

     E pieni de suismo e de aroganza

     No i conosse riguardi, e i vol creanza.

